
«Aspertzeko
astirik ez»
Eskola Txikien
Festan 
Abaltzisketako Txalburu eskolak antolatu du
igandeko jaia; datorren urtean ere eskualdean
izango da festa, Larraulen, hain zuzen q6

Eskola Txikien Festa 10:30ean hasi eta iluntzera arte iraungo du. I. GARCIA

DIritsi da III.Bisiguaren Festa.Ekitaldiz betetako asteburua dute 
aurretik tolosarrek. Batetik, Bisiguaren Festako otorduak izango dira Zerkausian larun-
batean eta igandean, eta bestetik, Tolosako Alardea izango da igandean herriko kalee-
tan zehar. Galiziako folkloreak ere izango du bere txokoa. q3

Ostirala da
Zimiterioko
Txapelketan
izena emateko
azken eguna
Zizurkilgo elizari atxikita
dagoen frontoian izango da
pilota lehiaketa q4

Pisuak eta balantzak
bildu dituzte
Ekomuseoan
Larraulgo museoan Koldo Jauregik urteetan
jasotako pisatzeko gailuak ikusi daitezke; iraila
bitartean bisitatu ahal izango da erakusketa q5



Itzea Urkizu

Tolosaldea Osasun Publikoaren
Alde (TOPA) koordinakundeak,
elkarretaratzea deitu zuen astele-
hen arratsalderako, eta hainbat
herritar bildu ziren Plaza Zaha-
rrean. 

Joan den asteko Hirigintza Ba-
tzarrean, Jokin Bildarratzek
Asuncion klinika zabaltzeko era-
berritze lanak baimentzeko do-
kumentua sinatu zuen. TOPA
plataformak, honen aurrean, ida-
tzizko eskaria aurkeztu zuen To-
losako Udalean, obrak egiteko
baimena atzera botatzeko eska-
tuz.

Hirigintza Batzarrean sinatu-
takoa ofiziala egin aurretik, ha-
mar egunez jendaurrean egon be-
har izaten du, herritarrek kexu

edo iradokizunen bat aurkeztu
ahal izateko. Epe hau igaro eta
gero, Hirigintza Batzarrak eraba-
kitzen du sinaturikoa ofiziala
izango den edo ez, hamar egun ho-
rietan aurkeztu diren kexa edo
iradokizunen arabera. 

Kasu honetan, ordea, udalba-
tzaren aldaketa dela eta, ez da
gehiago Hirigintza Batzarrik os-
patuko, eta alkate dekretu batez
konponduko dute auzia. 

Aldarriak Gasteizen ere bai
TOPA koordinakundeak hau guz-
tia salatzeko, eta «presioa egite-
ko» deitu zuen asteleheneko elka-
rretaratzea. Baina horretaz guz-
tiaz gain, osasun publikoaren
alde lanean ari den mugimendu
honek, euren eskaera eta alda-
rriak Gasteizera eramateko era-
bakia hartu zuela azaldu zuen
Plaza Zaharreko elkarretaratze-
an. Horrela beraz, Eusko Legebil-
tzarrean nahiz Eusko Jaurlari-
tzan izan ziren TOPA koordina-
kundeko hainbat ordezkari. 

Eusko Jaurlaritzan, eskaera
orria aurkeztu zuten lehenik, eta

Rafael Bengoa Osasun sailburua-
rekin hitz egin nahi izan zuten;
horretarako, ordea, aurretik hi-
tzordua zehaztu behar dela azal-
du zieten han, eta ezinezkoa izan
zen sailburuarekin elkartzea.

Eusko Legebiltzarrean, berriz,
eskaera orria aurkeztearekin ba-
tera, Carmelo Barrio Osasun Ba-
tzordeko lehendakariarekin bil-
tzeko aukera izan zuten TOPAko
kideek. Jesus Mari Penilla TOPA-
ko ordezkariak azaldu zuenez,
ordu eta erdiz aritu ziren Barrio-
rekin hizketan, eta euren propo-
samenak eta aldarriak azaldu ziz-
kioten osasun batzordeko lehen-
dakariari: «Carmelo Barriok
ezagutzen zuen Tolosako kasua,
eta bazekien PPko bere alderdiki-
de bat herrian ospatu genuen ma-
hai inguruan izan zela, platafor-
mari babesa emanez». 

Era berean, Osasun Batzordea-
ren aurrean hitz egiteko aukera
ere izan zuten koordinakundeko
ordezkariek. Informazio bilera
izan zen, eta TOPA plataformak
Tolosako egoera aurkeztu zieten
batzordeko kideei. Osasun publi-
koaren aldeko koordinakundeko
kideek, gainera, Eusko Legebil-
tzarrak eta Eusko Jaurlaritzak
Tolosako osasun zerbitzuaren
egoeraren inguruko txostena hi-
labete honetan argitaratuko du-
tela ere jakin zuten.

Aipatzekoa da, Asuncion klini-
kako eraberritze lanen inguruan
hitz egiteko, Tolosaldea Osasun
Publikoaren Alde plataformako
hiruzpalau kide bildu zirela atzo
arratsaldean Jokin Bildarratze-
kin, akordio batera iristeko as-
moz. Datozen asteetan sinadura
bilketarekin jarraituko dutela ere
esan zuten elkarretaratzean. 

TOPAko kideek Eusko
Legebiltzarrean aurkeztu
dituzte euren kezkak
Plataformakoak atzo
elkartu ziren Jokin
Bildarratzekin
Asuncion klinikako
obrei buruz hitz egiteko

100 bat lagun bildu ziren asteleheneko elkarretaratzean. I. URKIZU

I. Urkizu

Bi aste eskas falta dira aurtengo
Sanjoanetarako, eta koadrilen
eguna ekainaren 25ean izango da
aurten, larunbatarekin. 

Iazko berrikuntza izan zen koa-
drila bakoitzak bere bazkaria era-
matearena, eta aurten ere antola-
keta bertsua izango da. 

Hala ere, bada berrikuntza bat
aurten: txapela lehiaketa antola-
tu dute, Apaindu burua, jai giro
segurua lelopean. Koadrila bakoi-
tzak txapela berarekin joan be-
harko du, eta bazkalondoan sari
banaketa izango da. 

Koadrilen eguneko Euskal He-
rria plazako bazkarirako txarte-
lak erosteko azken bi egunak 
datorren ekainaren 10a eta 11
izango dira. Ostiralean 18:00eta-
tik 21:00etara bitarte egongo dira
arduradunak bertan, eta larun-
batean, berriz, 11:30etik 13:30era
bitarte. Txartelek 4 euroko pre-
zioa izango dute.
1tolosa@hitza.info

Koadrilen eguneko
txartelak erosteko
azken aukera
Aurten ere, koadrila
bakoitzak bere janaria
eraman beharko du
Euskal Herria
plazako bazkarira

p11:00etan.Bazkalordura bi-
tarte, janaria uzteko lokalaren
irekiera.
p11:30ean.Txupinazoa Plaza
Berrian. Jarraian txarangapote-
oa Bonberenea txarangaren es-
kutik.
p14:00etan.Bazkaria Euskal
Herria plazan. Platerak, edalon-

tziak eta mahai tresnak ordu
erdi lehenago banatuko dituzte.
p15:30ean.Txapel lehiaketako
sari banaketa.
p16:00etan.Sapce Mukaki
elektro txaranga.
p19:00etan.Mulanbo eta
Iraunkorrak txarangaren esku-
tik, kalejira.
pGauean.Kontzertuak: Vende-
tta eta DJ Black.

GKoadrilen eguneko egitaraua

I. Urkizu

Krisi ekonomikoa, emakumea eta
garapena deituriko hitzaldia
izango da gaur 19:00etatik aurre-
ra Topic-en. 

Hitzaldia Mugen Gainetik go-
bernuz kanpoko elkarteak ento-
latu du, eta Euskal Herriko Uni-
bertsitateko irakaslea eta Ekono-
mia Zientzietan katedraduna den
Koldo Unzeta izango da hizlaria. 

Gaur egungo krisi egoera ber-
dintasunaren ikuspuntutik begi-
ratuko du Unzetak, eta irtenbide-
en inguruan hausnarketa labu-
rra egingo du.
1tolosa@hitza.info

Garapena eta
krisia aztergai
izango ditu gaur
Topic-eko
hitzaldiak

Berdintasunaren
ikuspegitik ariko da
hizlaria, eta
hegoameriketako
egoera aztertuko du

I. Urkizu

Ekainaren 18an, XIII. Street Bas-
ket txapelketa ospatuko da,
TAKE Saskibaloi klubak antola-
tuta.

Goizean, alebinek eta infanti-
lek parte hartu ahal izango dute,
09:00etatik 13:30era bitarte, Ger-
nikako Arbolan.

15:30etik 21:00etara bitarte, be-
rriz, koadrilen txanda izango da.
Kasu honetan, izena emateko 10
euro ordaindu beharko dute par-
te-hartzaileek.

Izen-emate guztiak www.ta-
kesb.com helbidera idatziz egin
daitezke.

Izena eman
daiteke
ekainaren 18ko
3x3 saskibaloi
txapelketarako

Goizean alebinen eta
infantilen txanda
izango da, eta
arratsaldean koadrilen
arteko partidena



Itzea Urkizu Tolosa

Asteburu honetan, eta hiruga-
rren urtez jarraian, Bisiguaren
Festa ospatuko da Tolosako Zer-
kausian. Tolosako Txinparta el-
karteak antolatuta, eta Tolosa
Gourmet eta Orio estilora ekime-
nekin elkarlanean, parrileroek
325 bisigu prestatuko dituzte.

Tolosa eta Orioren arteko el-

karturke gastronomikoa orain
dela bizpahiru urte hasi zen, eta
ekainaren 11 eta 12ko Bisiguaren
Festa honetan, Orioko hiru jate-
txetako parrileroak izango dira
lanean. Joxe Mari jatetxetik Mi-
kel Manterola etorriko da; bere ai-
tonak sortu zuen jatetxea, eta bi
belaunaldiren ondoren, berak
hartu du orain, herriko plazan du-
ten jatetxea. 

Joxe Miguel Zendoia, berriz,
Katxiña erretegitik etorriko da
Tolosara. 1979az geroztik ari da la-
nean Orioko San Martin ingu-
ruan duten jatetxean.

Azkenik, Luis Mari Uranga eto-
rriko da 1963an ireki zuten Xixa-
rio jatetxeko ordezkari moduan. 

Menuari dagokionez, 45 euroko
prezioa izango du, eta ondoren-
goa dastatu ahal izango da: antxo-
ak gatzetan, tomate entsalada he-
galuzearekin, zainzuriak, bisigua
parrilan eta bixigoxo postrea.
Hau guztia, ardoak, urak eta kafe-
ak lagunduko dute. Bazkariak la-
runbatean eta igandean izango
dira, 14:00etatik 15:00etara bitarte
hasita, eta igandean afaria ere
zerbitzatuko dute, 20:30etik
22:00etara bitarte. Erreserbak
egin daitezke oraindik, 943 69 74 13
telefonoan, edo tour@tolosal-
dea.net helbidera idatzita. 

Aipatzekoa da, Galiziar folklo-
rea eta Tolosako Alardea ere izan-
go direla asteburuan.

Orioko parrileroak izango
dira sukaldari aurten ere
Bisiguaren Festan 
Gastronomiaz gain,
Galiziako folklorea eta
Tolosako Alardea izango
dira herriko kaleetan
barrena asteburuan

Bi herrietako ordezkariak izan ziren prentsaurrekoan. M. UGARTEMENDIA

‹ Tolosaldea

Garai Bateko Alegia festarekin bat eginez, herriko hainbat argazki
zahar jarri zituzten zintzilik jubilatuen tabernan. Jendearen ikusmi-
na ikusirik, hilaren bukaera arte utziko dituzte, nahi duenak garai
bateko bizimoduen berri izateko.HITZA

GARAI BATEKO ARGAZKIAK

Irudia qAlegia

Eskola Kirolaren ikasturte amaiera ospatu berri dute Alegiako esko-
lan. Ekitaldia ekimeneko koordinatzaileak eta guraso elkarteko ki-
roleko arduradunek bultzatu zuten. Jende askok parte hartu zuen,
baita Eskola Kirolean izena eman gabe zeuden eskolako ikasleak
ere. Ospakizunaren balantze «oso positiboa» egiten dute antola-
tzaileek: «Oso giro ona egon da eta espero dugu honelako ekintzak
errepikatzea etorkizunean ere».HITZA

ESKOLA KIROLAREN FESTA

Irudia qAlegia

Eneritz Maiz Zizurkil

Zizurkilgo Ziotza Kirol Elkarteak
bederatzigarren urtez jarraian
Zimiterioko Binakako Esku Pilo-
ta Txapelketa antolatu du. Izena
emateko azken eguna hilaren 10a
izango da. Bete beharreko baldin-
tza bakarra 16 urte baino gehiago
izan eta esku pilotan aritzeko go-
goa izatea da.  

Zizurkilgo elizari atxikita dago-
en frontoi berezi horri bizia ema-
teko sortu zuten herri txapelketa
hau, eta ia hamarkada bat geroa-
go, «erabat errotu dela esan gene-
zake», diote Ziotza Elkarteko an-
tolatzaileek. Iaz 15 bikotek hartu
zuten parte Zizurkileko pilota
txapelketa bitxi honetan. 

Sari bikainak
Izena ematerakoan, bikote bakoi-
tzeko 10 euro ordaindu beharko
du. Baina sariak ere ez dira nola-
nahikoak izango. 

Irabazleek, txapela, kopa, 120
euro eta afaria bereganatuko di-
tuzte. Azpitxapeldunek, kopa, 80
euro eta afaria izango dituzte. Hi-
rugarren eta laugarren geratzen
diren bikoteek, afari bana irabazi-
ko dute. Eta lehenengo bikote zi-
zurkildarrak berriz, 60 euro esku-
ratuko du. 

Izena emateko telefono haueta-
ra dei daiteke: 616 96 11 53 edo 
649 70 34 72.

Frontoi berezia, zimiterioa
Beste zenbait herritan bezala, zi-
miterioa da jatorriz Zizurkilek pi-
lota jokoan ibiltzeko izan duen
txokoa. 

Oso frontoi berezia da; alturaz
baxuagoa, bost koadro besterik
ez ditu, eta atzeko pareta erdirai-
no soilik iristen da. Alboetan bi
poste daude gainera, eta hauek

pilotarien jarduna baldintzatu
dezaketenak dira. 

Nahi duen edonork aukera pa-
regabea izango du datozen astee-
tan frontoi honen xarmaz goza-
tzeko. 

Kanporaketa partidak larun-
bat arratsaldetan izan ohi dira.
Txapelketari hasiera emateko
eguna, izena ematen duten biko-
te kopuruaren arabera erabaki-
tzen dute, eta gehienetan ekaina-
ren amaieran ematen diote hasie-

ra. Finala berriz, ohi bezala, Zi-
zurkilgo Ama Birjinaren jaietan
jokatuko da. Aurten, abuztuaren
13an, larunbatean, izango da az-
ken partida. 

Gauez jokatzen da finala, eta
ikuskizunaz gozatzera jendetza
hurbiltzen dela nabarmendu
dute antolatzaileek. 

Pilota txapelketan parte har-
tzeko ez izateko zalantzarik adie-
razi dute era berean, eta anima-
tzeko deia luzatu dute. 

Etzi bukatuko da
Zimiterioko Pilota
Txapelketan izena
emateko aukera 
Eskuz binakako
lehiaketaren IX. edizioa
izango da; Ziotza
Kirol Elkarteak
antolatzen du

Zimiterioak bost koadro, alturaz baxua eta alboetan bi poste ditu. E. MAIZ

E. Maiz Zizurkil

Danenaren Udako Campusean
izena emateko epea ireki dute.
Haurrek futbolean jolastu eta ki-
rola egiteko aukera eskaintzen
dute. Uztaileko azken astean eta
abuztuko lehen bi asteetan izan-
go da. 

Danena Kirol Elkarteak, iaz an-
tolatu zuen lehen aldiz, eta izan
zuen arrakasta ikusita, errepika-
tzea erabaki dute. Eskualdeko
haurrei zuzendua dago, eta izena
emateko epea zabalik dago ekai-
naren 24a bitarte. Astelehenetik
ostiralera izango da. 10:00etatik
13:30era eta Zizurkilgo futbol ze-
laian elkartuko dira. Bertan, jo-
koak antolatuko dituzte, eta hain-
bat ariketa egingo dute futbolean

jolasten ikasteko,  jolas jardueren
bitartez. 

Asteazkenean, irteera bat egin-
go lukete Usabalera, eta bertako
instalazioak erabiliko lituzkete:
Igerilekua eta futbol zelaia. Auto-
busean joango dira, eta Asteasu,
Zizurkil Gora, Zizurkil (Pasus),
Villabona (Olaederra) eta Iruran
(Anoeta eta Hernialde) egingo li-
tuzke geldialdiak.

Sei eta hamabi urte arteko nes-
ka-mutilei zuzendua dago. Aste
batez izena ematen dutenek, 30
euro ordaindu beharko dute, bi
asteak, 50 euro eta hiru asteetan
parte hartzen dutenek 70 euro.
Prezioaren barnean dago Usaba-
lera egingo duten irteera.  

Aste bakoitzeko gehieneko ko-
purua 54ekoa izango da. Asteren
batean kopurua pasako balitz,
izena emateko ordena izango
dute kontuan. Jarduera hau,
Foru Aldundiak eta udalek bul-
tzatutako udako kanpainaren ba-
rruan dago . Izena emateko, 649 68
59 52 edo 609 46 27 95 telefono zen-
bakietara deitu daiteke. 

Danenaren Udako
Campusa sei eta hamabi
urte arteko gazteentzat 
Izena ekainaren 24a
baino lehen eman
beharko da; Zizurkilgo
Danena Kirol Elkarteak
antolatzen du

Txartelak herriko
tabernetan daude
salgai; antolaketan
laguntzeko izena Itzuli
tabernan eman behar da 

E. Maiz Anoeta

Anoetako festetako egitarauaren
barruan, ezker abertzaleak
saiheski jatea antolatzen du. Bes-
te urteetan ostegunean izan ohi
da, mozorro egunez, baina aurten
San Joan bezpera denez ostirale-
an izango da, ekainaren 24ean.
Saiheski jaterako tiketak herriko
tabernetan daude salgai: langile-
ek 12 euro ordaindu behar dute
eta langabetu eta ikasleek 8 euro.
Bestalde, hau antolatzeak lan
handia eskatzen duela diote anto-
latzaileek, eta horregatik, lagun-
du nahi duenarentzat zerrenda
Itzuli tabernan jarri dute.

San Joan egunez
egingo den
sahieski jaterako
txartelak salgai
jarri dituzte  



Eneritz Maiz Larraul

H
istorian zehar, ehu-
nak, ileak, zekaleak,
haurrak, botikak,
arrautzak, gutunak,

arrantzatutako arrainak, meta-
lak, animaliak, gaztak,... guztia
pisatu izan da. Baita gaur egun
ere. Urteekin ordea, balantzek eta
pisuek aldaketak jasan dituzte.
Hori Larraulgo ekomuseoan jarri
duten erakusketan ikus daiteke. 

Iraila bitartean egongo da ikus-
gai. Koldo Jauregi larrauldarra
arduratu da berak bildutako 
balantza eta pisuak museoan
ikusgai jartzeaz. 30 urtetik gora
daramatza balantza eta pisuak 
biltzen, eta berak urteetan jasota-
ko altxorra, ikusgai jartzea eraba-
ki dute.  Jauregik azaldu duenez,
«bi balantza kenduta, beste guz-
tiak nireak dira». Gogokoa duela-
ko egiten du. 

Balantza eta pisu bitxiak dau-
de. Balantza handienak, errota,
baserri edota salmenta tokietan
erabiltzen zirenak dira. Txikiago-
ak berriz, eskuan edota poltsan
eramateko modukoak. Mendira
eraman eta bertan pisatzen era-
biltzekoak esaterako. Beste ba-
lantza asko berriz, hainbat mate-
rial pisatzekoak dira: arrautzak,
metalak, jatekoak, botikak, gutu-
nak, ... eta hauen pisuak ere mota
askotakoak dira; 50 kiloetatik

hasi, eta gramo gutxi dituztenak.
Era guztietako material eta for-
mak dituztenak dira, hortaz.

Larraulgo ekomuseoa herrita-
rren borondateari esker sortu zen
1998. urtean. Orain bi urtetik, he-
rritar talde bat arduratzen da ire-
kita edukitzeaz. Boluntarioko ari-
tzen dira lanean. Helburuen arte-
an, urtean pare bat erakusketa
berri jartzea dute, honela bizi
gehiago emango diotelako muse-
oari. Era berean, diru laguntzak
lortu ahal izateko, behartuak
daude honelako aldaketak egite-
ra. Hilabete bakoitzeko lehen
igandean, museoa irekita eduki-
tzen dute. 11:00etatik 14:00etara,
edonor sar daiteke bertan dagoen
museo etnografikoa ikustera, eta
baita bidez batez, jarri berri duten
pisuen museoa ikustera ere. 

Talderen batek, beste egunen
batean museora joan nahiko
balu, aldez aurretik eskaera egin
beharko luke: info@larraulgoeko-
museoa.com helbidera idatziz
edota 688 80 36 08 telefono zenba-
kira deituz. 

Larraulgo ekomuseoak, erakusketa berria jarri du ikusgai. Balantzak eta pisuak bildu
dituzte, eta era guztietakoak ikus daitezke. Iraila bitartean egongo dira.

Denboran atzera eginez

Era eta garai ugarietako pisuak jarri dituzte; batzuek urte asko dituzte. E. MAIZ

Metalak edo gutunak bezalako material arinak pisatzeko balio duten pisuak dira. E. MAIZ

Pisu handi eta txikiak daude: gaztak, animaliak, zakuak, ehunak, arrainak,... pisatzeko erabiltzen zirenak. E. MAIZ

Arrautzak pisatzeko pisu bat ere ikus daiteke. E. MAIZ

‹ Villabona-Aiztondo
2011ko ekainaren 8a, asteazkena tolosaldeko eta leitzaldeko hitza 5

Imanol Garcia  Abaltzisketa

Abaltzisketan egingo dute dato-
rren igandean, hilak 12, Eskola
Txikien Festa, eta bertako Txal-
buru eskolakoek gonbitea luzatu
dute herrira joateko. «Dena anto-
latuta dago, orain eguraldi ona
izatea bakarrik falta zaigu», azal-
du dute Joxe Ramon Mujika eta
Iñaki Gorostidi gurasoek. Hiru
mila lagun inguru espero dituzte
Abaltzisketan eta «aspertzeko be-
tarik utziko ez duen egitaraua»
prestatu dute.

Jaiaren harrera ekitaldia
10:30ak inguruan hasiko da. Ber-
tan guraso batek eta irakasle ba-
tek hitz batzuk esango dituzte.
Ondoren Txalburuko ikasleek
bertsoak abestuko dituzte, eta
hori eta gero, Eskola Txikien Fes-
taren abestia kantatuko dute,
txistua lagun dutela. Puzzle bat
osatuko dute ondoren, 29 piezeta-
koa. Horietatik 27 Gipuzkoako es-
kola txikien ordezkari izango
dira. Beste biak Arabako Maeztu-
ko eta Bizkaiko Lemoizeko esko-

lak ordezkatuko ditu. «Eskola txi-
kiak gara, baina denak elkartuta
handiak garela erakutsi nahi
dugu puzzle hori osatuz», azaldu
du Mujikak.

Hurrengo urtean, Larraulen
Harrera ekitaldia amaituta, hau-
rrentzako jolasak hasiko dira.
Txikienentzat, besteak beste, le-
pokoak egiteko eta puxikekin jo-
lasteko aukera izango da. Handie-
nak herri kiroletan aritu ahalko
dira: oskolak biltzen, sokatiran…
Bazkaldu aurretik, lekuko alda-
keta egingo dute, hau da, hurren-

Igandeko Eskola Txikien Festarako
gonbitea luzatu dute Txalburukoek
«Aspertzeko betarik
utziko ez duen
egitaraua» prestatu
dutela azaldu dute
antolatzaileek

I. Garcia Bedaio

Harri Jaia eta Kultur Asteburua
dute egunotan Bedaion. Harri
Jaia izango da lehenengo ekital-
dian, bihar bertan egingo baitute.
11:00etan meza nagusia izango
dute Andra Mari Jaiokundearen
elizan, eta prozesioa ere egingo
dute. Ondoren hamaiketakoa
egingo dute Abaetxe jatetxean.
14:00etan bazkaria egingo dute
Artubi elkartean eta bertan izan-
go dira Mañukorta eta Zeberio
bertsolariak, trikiti doinuez  la-
gundurik beraien bertsoez bazka-
ria eta eguna alaitzeko asmoz.
Gauean afaria izango da berriro
Artubi elkartean. Abaetxe taber-
na-jatetxea bihar zabalik izango
da.

Harri Jaiaz gain, asteburua eki-
taldiz bete dute Artubi kultur el-
kartekoek. Larunbatean, Abae-
txeko lorategietan eraiki berri du-
ten haur parkearen inaugurazioa
egingo dute, 18:30ean hasita. Tolo-
sako Eduardo Mokoroa musika
eskolako gazteek, klarinete, akor-
deoi eta perkusiozko instrumen-
tuen laguntzarekin doinu ezagu-
nak joko dituzte, eta bertara hur-
biltzen direnek kantatu ahal
izango dute. Ondoren, estreina-
koz Jon Beldarrainek Bedaiori es-
kainitako bertsoen plazaratzea
izango da, bertako gazteek osatu-
riko korua, dultzaina, gitarra, tri-
kiti  eta biolina lagun dutelarik. 

Mendiaz gozatzeko
Igandean, V. Mendi Martxa eta IV.
BTT Proba izango dituzte Be-
daion. 07:30ean emango zaio ha-
siera Mendi Martxa probari. 22-25
kilometrotako proba izango da,
lau eta bost orduko iraupenare-
kin. BTT Probari 08:30ean eman-
go zaio hasiera. 36 kilometrotako
ibilbidean zehar ariko dira txi-

rrindulariak. Aurten, parte-har-
tzaileen eskaera medio, proba lu-
zatu egin dute eta txirrindulariak
bailara osoan zehar ibiliko dira.

Izen ematea 10 eurokoa izango
da. Proba hasi aurretik ordu erdi
lehenago izena eman ahalko da.
Izena aurrez eman nahi duenak
mendimartxa@bedaio.com helbi-
dera idatzita, www.bedaio.com
webgunean sartuta edo 620 199
166  telefono zenbakira deituta
egin dezake.

Argazki erakusketa
Bihartik hasita eta asteburu oso-
an zehar, argazkien erakusketa
antolatu dute Abaetxeko lorate-
gian. Garai bateko argazkiak
izango dira nagusiki, baserri des-
berdinetan gordetzen ziren «al-
txorrak», antolatzaileek esan du-
tenez. Bedaioko ohiturak ager-
tzen dira, hala nola, jaunartzeak,
Harri Jaia, hainbat familien ar-
gazkiak, bazkariak, baserriko
ohiturak... Erakusketan ere hain
zaharrak ez diren argazkiak izan-
go dira.

Harri Jaiarekin hasiko dute
bedaiotarrek asteko ekitaldi sorta
Bihar egingo dute Harri
Jaia; larunbatean eta
igandean, musika
kontzertua, mendi
martxa eta BTT proba

p10:30.Harrera ekitaldia.
p11:15.Haur jolasak Goiko kale-
an, frontoian eta frontoi atzeko
karpan.
p13:30.Lekuko aldaketa.
p14:00.Bazkaria.
p16:30.Pirritx eta Porrotxen
emanaldia eta eskujokoak.
pEgun guztian.Goibegi erai-
kuntzan eskoletako eskulanak.
Zaldibiako idiek haurrak era-
mango dituzte gurdi gainean.
Laguntasuna musika taldea ka-
lean zehar.

GEgitaraua

Iazko Harri Jaian ere bazkaria izan zuten Artubi elkartean. HITZA

go urtean Eskola Txikien Festa
hartuko duen herriari emango
diote festa antolatzen hasteko ar-
dura. Datorren urtekoa ere es-
kualdean izango da, Larrauli ego-
kitu baitzaio lekukoa hartzea. Mi-
kel Olano Eskola Txikien
Koordinakundeko lehendaka-
riak hitz egin ondoren, abaltzis-
ketarrek Txantxo dantza egingo
dute lekukoa agurtzeko, eta La-
rraulgoek beste dantza batekin
jasoko dute datorren urteko festa
antolatzeko ardura.

Bazkaltzeko bi aukera izango
dira: jatekoa eramaten duenak

Iñaki Gorostidi eta Joxe Ramon Mujika Txalburu eskolako gurasoak, atzoko prentsaurrekoan. HITZA

frontoi ondoko karpan izango du
lekua, eta frontoian bertan baz-
karia ordaintzeko aukera izango
da. Bapo jan ondoren, arratsalde-
an Pirritx eta Porrotx pailazoen
emanaldia izango dute familiako
txikienen, eta beste haurrek es-
kujokoak ikusteko aukera izango
dute. Egunean zehar beste jar-
duera batzuk ere martxan izango
dira. Alde batetik, Goibegi erai-
kuntza berrian, hainbat eskoleta-
ko eskulanak ikusgai izango dira.
Horrez gain, Eguzki Lore etxetik
Pilin alderantz, Zaldibiako idiak
haurrak gurdi gainean batetik

bestera eramaten ariko dira. Or-
diziako Laguntasuna musika tal-
dea herrian zehar ariko da kan-
tuan.

Abaltzisketara autoz joaten
dena Larraitzera bideratuko
dute. Hango aparkalekuan, zein
horretarako egokituko duten la-
rrean utziko dute autoa eta gero
autobusak izango dira Larraitze-
tik herrigunera joateko.

Herri txikien etorkizuna
Mujikak eta Goristidik eskola txi-
kien garrantzia nabarmendu
dute: «Eskola txikien osasunari
eusten jarraituko diogu gure he-
rrien etorkizuna eustea baita».
Aurrera begira, erronka eskola
txikiak zabalik izatea da. Horre-
tan eragin nabaria izango du he-
rrian jaio edo herrira bizitzera jo-
aten diren haurrak. Igandeko fes-
tarekin eskola txikiek «bizirik»
daudela aldarrikatuko dute.



LANA
]Harategiko langileak. Hara-
tegirako eta urdaitegirako 
langileak behar ditugu Alegian. 
Interesa dutenek, eraman 
dezatela euren curriculuma 
lehenbailehen Alegiako 
Aliprox dendara: San Juan ka-
lea, 44.
]Zerbitzaria. Esperientziadun
neska euskalduna behar dugu,
astean zehar taberna batean
lan egiteko. Interesatuek, deitu
680 10 39 59 telefonora.

]Langilea. Uztailean fregade-
ran lanean aritzeko pertsona
bat behar da, eta sukaldean 
ere pixka bat dakiena. 
Interesatuek, 665 70 87 70 
telefonora deitu beharko dute.

ESKAINTZA
]Klase partikularrak. Psikope-
dagogian eta hezkuntza bere-
zian tituludunak, LH, DBH1 
eta DBH2ko ikasleei zuzenduri-
ko klaseak emango lituzke, 
Andoain, Aduna, Villabona, 

Iragarki laburrak

Zizurkil, Asteasu eta ingurue-
tan. Interesatuek, deitu 
669 00 56 71 telefonora.

ALOKAIRUA
]Garajea. Iruran 120 metro 
karratuko lokala alokatzen 
da, gune industrialean 
kokatua. Oso egokia eta 
aproposa da hainbat 
eginkizunetarako. 500 euro 
hileko. Interesatuek, deitu 
619 34 93 85 telefono zenbaki-
ra.

‹ Tolosaldea eta Leitzaldea
2011ko ekainaren 8a, asteazkena tolosaldeko eta leitzaldeko hitza 7

M. Ugartemendia Leitza

III. Sagardo Egunarekin emango
diote amaiera aurtengo Kultur
Aroari. Hala ere, ez da aste hone-
tan izango den ekitaldi bakarra.
Sagardo dastatzearen eguna iri-
tsi baino lehen, ostiralean, zehaz-
ki, sagardo dastatzeari buruzko

hitzaldi bat izango da Aurreran.
Guillermo Kastaños izango da
hizlaria, eta gaiarekiko interesa

duen orok 20:00etarako elkartera
joan beharko du. 

Sagardo Eguna, berriz, larun-
batean egingo da. 18:00etatik 
aurrera, herriko plazan hogei sa-
gardo mota  dastatzeko aukera
izango da. Sagardo bat Lekunbe-
rrikoa izango den arren, beste
guztiak Gipuzkoako sagardote-
gietakoak izango dira. Sagardoak
dastatu nahi dituenak, aurretik
txartel batzuk erosi beharko ditu,
pasa den urtean bezala.

Esan bezala, III. Sagardo Egu-
narekin agur esango diote leitza-
rrek maiatzaren 17an hasitako
Kultur Aro oparoari. 

III. Sagardo Egunarekin emango
diote amaiera Kultur Aroari
Larunbatean, hogei
sagardo mota
dastatzeko aukera
izango da, 18:00etatik
aurrera, herriko plazan

M. U. Ibarra

Ostiral honetan ikasturte amaie-
rako jaialdia egingo dute Ibarra-
ko gimnastika erritmikoko ikas-
leek. Jaialdi 18:00etan izango da,
Belabieta kiroldegian.

Bertan, Ibarrako gimnastika
erritmikoko klubeko kideak, Las-
korain eta Uzturpeko eskoletako
gimnastikalari txikiak eta Donos-
tiatik etorritako Peñafloridako
neskek ikasturte guztian eginda-
ko lanaren emaitzak erakutsiko
dituztelarik.

Txapelak Ibarrara
Ibarrako gimnastikalariak fin da-
biltza, izan ere, jokatu berri diren
Euskadiko eta Gipuzkoako txa-
pelketetako mailetan garaile iza-
tea lortu dute. 

Alde batetik, pasa den larunba-
tean Durangon jokatutako Eus-
kadiko Txapelketan, Jubenil tal-
deak A mailako 2. postua lortu
zuen. Gainera, bakarka egindako
lanean, berriz, Onintza Odriozo-
lak gimnastikalariak Jubenil B
mailan Gipuzkoako Txapelketa
irabazteaz gain Euskadiko txa-
peldun ordea izatea  lortu zuen.

Bestalde, Ibarrako gimnastika-
lariek Gipuzkoako Txapelketan
ere emaitza onak eskuratu dituz-
te. Hain zuzen ere, maiatzaren
21ean Ordizian ospatutako Gi-
puzkoako Txapelketan, Edurne
Eceiza alebinak, hirugarren pos-
tua lortu zuen soka aparatuare-
kin eta Laida Olazabal txapeldun
izan zen B mailako infantiletan.

Kurtso bukaerako jaialdia prest
dute gimnastika erritmikokoek
Euskadiko eta
Gipuzkoako
txapelketetan hainbat
garaipen lortu ditu
gimnastika taldeak

M. U. Ibarra

Ibarrako Bilduk lehen herri ba-
tzarra antolatu du. Batzarra,
gaur egingo da, udaletxeko ba-
tzar aretoan. 19:30ean bertan el-
kartu eta hemendik aurrera egin
beharreko lanei buruz hitz egingo
dute.

Alde batetik, guztien artean in-
formazio batzordekin lanean hasi
aurretik, zer batzorde osatu jaki-
teko jendearen iritzia bildu nahi

dute. Bide batez, bakoitzak zer
taldetan parte hartu nahi duen
esateko aukera izango du. Bilduk
herritar guztiak «talde lanean»
lan egitera eta batzarrean parte
hartzera gonbidatu nahi ditu.

«Eskerrak 1.331 ibartarrei»
Horrez gain, Ibarrako Bilduk «es-
kerrik beroenak eman nahi diz-
kie bere alde egin duten 1.331 ibar-
tarrei», eta «eskerrak, era berean,
maiatzaren 22aren aurretik lane-
an aritu diren guztiei: programa
prestatzen, propaganda bana-
tzen, etxez etxeko boto-banaketa
egiten, bideoa egiten, herri afaria
eta maiatzaren 22ko pintxo-festa
eta datuen jarraipena antola-
tzen». 

Bilduk lehenengo herri
batzarra egingo du
Batzarra gaur izango da,
eta bertan jendearen
iritzia bilduko dute zer
batzorde sortu
erabakitzeko

Ibarran ohiko osoko
bilkura egingo dute, bihar

IBARRA ›Ibarrako Udalak jaki-
narazi du udalbatzak legealdi
honetako azken ohiko osoko
bilkura egingo duela bihar,
osteguna, 10:00etan.
2011 ko maiatzaren 17an 
eginiko bilkuraren aktaren 
onartzea eta galde-eskaerak
izango dira gai zerrendako bi
puntuak.

Aresoko aldizkariarentzat
izen bila dabiltza

ARESO ›Aresoarrak herriko
aldizkari bat prestatzen ari 
dira. Jada lantaldeak osatuta
dituzte. Baina, orain aldizkariari
izen bat jartzea falta zaie, eta
herritar guztiei aukera eman
nahi diete beraien proposame-
nak aurkezteko. Beraz, norbaiti
aldizkariarentzat izenik buru-
tzen bazaio okindegian eta
Sastinean egongo diren kutxa-
txoetan utzi behar dituzte 
proposamenak, hilaren 10a
baino lehen.

DLaburrak

Iazko sagardoak dastatzea. E. MAIZ

Eceiza, Esnaola, de Miguel eta Odriozola, klubeko monitoreekin. HITZA

M. U. Leitza

Mendibil Mendi Taldeak Europa-
ko Mendietara joateko irteera an-
tolatu du, hurrengo asteburura-
ko. Izena eman nahi dutenek
bihar izango dute azken eguna,
eta mendibilaurrera@hotmail.
comhelbidean edo 636 50 95 98 tele-
fonoan egin beharko dute.

Hilaren 18an, larunbatean,
abiatuko dira Leitzatik 06:00etan,
eta egun horretan bertan 5 edo 6
ordu inguruko ibilbidea egingo
dute. Ibilbidea zaila izango da,
2.244 metroko mendia igoko bai-

tute, besteak beste. Igandean, hi-
laren 19an,6 ordu inguruko beste
ibilaldi bat egingo dute, eta he-
men ere 2.000 metro inguruko gai-
lurretara igoko dira.

Federatuta daudenek 44,50
euro ordaindu beharko dute irtee-
rarako, federatuta dauden eta Au-
rrerako bazkideak direnek 40
euro ordaindu beharko dute. Fe-
deratu gabekoek, berriz, 46,50
euro, eta Aurrerako bazkideek 42
euro ordaindu beharko dituzte.
Prezioan sartzen da larunbateko
afaria, lo egitea, igandeko gosaria
Valdebaró aterpetxean eta igan-
deko teleferikorako joan etorria.
Ez dira sartzen bidaiako gasolioa
eta bidesariak. 

Antolatzaileek goimendiko
arropa, eguzkitako krema, betau-
rrekoak, pioleta, kranpoiak eta bi
egunetarako mendiko janaria
ematea gomendatzen dute.

Europako Mendietara
joateko izen emateko
epea bihar amaituko da
Mendibil Mendi
Taldekoek 2.000 metro
inguruko gailurrak
igoko dituzte hilaren
18an eta 19an 

2 Agenda

DEIALDIAK

pTolosa.Tolosaldeko eskola
komunitateak eta Eskola Agen-
da 21eko egitasmoan ari diren
teknikari eta bestelakoek,
EA21eko III. Topaketa ospatuko
dute gaur, 09:15etik 12:00etara
Eduardo Mokoroa musika esko-
lan.
pAnoeta.Ezker abertzaleak
saiheski jatea antolatu du jaie-
tarako, ekainaren 24rako, ze-
hazki. Tiketak herriko taberne-
tan daude salgai; langileek 12
euro ordaindu behar dute, eta
langabetu edo ikasleek, aldiz,
8 euro.
pIrura.Festa Batzordearen 
bilera egingo dute gaur,
19:00etan udaletxeko 
batzarraldi aretoan. Udalak 
herritar guztiak gonbidatzen 
dituzte bileran parte
hartzera.

ERAKUSKETAK

pTolosa.Zipristin keramika
erakusketa Aranburu jauregian
ekainaren 11 arte.
pAlegia.Garai bateko Alegiako
argazkiak Jubilatuen tabernan
hilabete bukaera arte.

2 Agurrak

2 Farmaziak

GAUR

pTolosa.Tolosa,
M.I. Kale Nagusia, 7.
Telefonoa: 943 67 06 48.
pLeitza.Erbiti,
O. Lizarraga kalea, 7. 112.

HITZAk ez du bere gain hartzen
egunkarian adierazitako esa-
nen eta iritzien erantzukizunik.

Nerea Pikabea Alegia

Alaitasuna, gaztetasuna, ilusioa
eta lan egiteko gogoa erakutsi zi-
tuzten joan den larunbatean Ze-
gaman, Alegiako Txintxarri Txi-
ki, Orkatz eta Oroith abesbatzek.
Zegamako Martin Deunaren pa-
rrokia jendez lepo bete zen haur
eta gazteek euren abesbatzetan
lantzen dutenaz gozatzeko.

Alegiarrak, zegamarrak eta or-
diziarrak gustura geratu ziren Ze-
gamako emanaldian egindako la-
narekin. Ordubete eskaseko kon-
tzertuan era guztietako kantuak
eskaini zituzten, 1997az geroztik
Zegaman urtero antolatzen du-
ten Haur Abesbatzen Jaialdian.

Bakoitzak launa abesti kanta-
tu zituen. Zegamarrak izan ziren
lehenak. Orkatz Txiki abesbatza-
ren esperientzia eta bere ibilbide
luzea agerian geratu ziren. Xa-
bier Otaegi zuzendariari adi-adi
kantatu zuten Zegamakoek. Ja-
goba Astiazaran gaztearen Bi be-
girada, zeru bat abestia maisuta-
sun handiz abestu zuten. 

Buru-belarri
Txintxarri Txiki abesbatza talde
txikia da, baina bere txikitasune-
an inoiz baino kontzentratuago
kantatu zuten alegiarrek Idoia
Iraolak gidatuta. Buru-belarri
aritu ziren kantuan, nahiz eta ez
zuten lan erraza izan beste bi ko-
ruen ondoan. Entzuleen arreta

erakartzea lortu zuten, hala ere.
Kanturen bat azpimarratzekotan
Xurian xurieuskal doinua izango
litzateke; gaztetxoek izan ohi du-
ten ahots ezti horiekin entzuleak
hunkitu zituzten.

Ordiziako Oroith Txiki abesba-
tza izan zen azkena, Kepa Mujika-
ren zuzendaritzapean. Nabar-
men geratu zen talde handi baten
itzalpean ari den korua dela. Aha-
legin handia egin zuten ordizia-
rrek; kontuan izan behar da pia-

norik gabe kantatzeak ahalegin
eta trebezia handiagoa eskatzen
duela. Beatles taldearen Let it be
doinu ezaguna ederki borobildu
zuten ordiziarrek. 

Era guztietara, entzuleek sari-
tzen dituzte kantuak txaloen bi-
dez, eta larunbateko kontzertuan
Orkatz Txikik abestutako Txo-
min Artolaren Aberriaren mu-
gak, Oroith-ek interpretatutako
La cucaracha doinu mexikarra
edota Leonard Cohenen Hallelu-

jah izan ziren gogokoenak, azken
hori Txintxarriren ahotsean ema-
na. Emanaldiaren amaieran, 70
abeslariak elkarrekin aritu ziren.
Aldare osoan kokatuta, eskuak
eta oinak mugituz abestu zuten
Hego Afrikako Nesiponono abes-
tia. Entzuleak behin entzunda
gustura geratu ez, eta bigarren al-
diz kantatu zuten. Ondoren, mo-
kadutxoa hartu, eta agurtzeko hi-
rugarren aldiz kantatu zuten
Hego Afrikako doinua.

Hiru abesbatzetako arduradu-
nen iritziz, «aberatsa» izan da
hiru abesbatzen arteko harrema-
na. Datorren ikasturtean Alegian
eta Ordizian kontzertu bana es-
kainiko dute.

Txintxarri Txikik entzuleak
hunkitu ditu ‘Xurian xuri’rekin
Alegiako koruak Haur
Abesbatzen Jaialdian
hartu du parte
Ordiziako eta
Zegamakoekin batera

Hiru koruetako arduradunak gustura daude emanaldiarekin, eta elkarlana «aberatsa» dela diote. HITZA


